
ТАҚРИЗ 
ба автореферати диссертатсияи Зоириён Бахтиёр Шодибег дар мавзуи 
«Масъалаҳои байналхалқӣ дар публитсистикаи Абулкосим Лоҳутӣ» 
барои дарёфти дараҷаи илмии номзади илми филология аз рӯйи ихтисоси 
10.01.10 - Рӯзноманигорӣ

Таҳқиқи осори публитсистии адибон дар замони соҳибистиқлолии 
Тоҷикистон ба як самти бунёдии илмҳои адабиётшиносӣ табдил ёфта, 
дар ин замина аз ҷониби муҳаққиқон даҳҳо диссертатсияҳои арзишманди 
илмӣ ба вуҷуд оварда шудаанд. Аз автореферати диссертатсияи Зоириён 
Бахтиёр Шодибег маълум мегардад, ки таҳқиқоти ӯ ба як паҳлуи 
комилан нави ин самти илми публитсистикаи тоҷик - пажуҳиши 
масъалаҳои байналхалқӣ дар осори публитсистии яке аз бунёдгузорони 
матбуоти Тоҷикистон ва адабиёти навини тоҷик Абулқосим Лоҳутӣ 
бахшида шудааст. Ҷойи зикр аст, ки дар шароити мураккаби сиёсии 
ҷомеаи ҷаҳонӣ, ки имрӯз тамоми давлатҳои дунёро нигарон кардааст, рӯ 
овардан ба ин мавзуи актуалӣ саривақтӣ мебошад.

Аз фишурдаи диссертатсия бармеояд, ки рисолаи мазкур аз 
муқаддима, се бобу шаш фасл ва хулосаву феҳристи адабиёт иборат 
мебошад.

Дар муқаддима аҳаммияти мавзуи таҳқиқ, дараҷаи омӯзиши он, 
ҳадаф ва вазифаҳои таҳқиқ, сарчашмаҳои пажуҳиш, навгониҳои таҳқиқ, 
арзиши назарию амалӣ, асосҳои методологии таҳқиқ ва муҳимтарин 
нуктаҳое, ки барои ҳимоя пешниҳод шудаанд мушаххас гардида, 
заминаҳои асосии мавзуъ дар робита ба манбаъҳои илмию адабӣ асоснок 
ва муаррифӣ шудаанд.

Боби аввали диссертатсия, ки “Назаре ба рӯзгор ва осори А. Лоҳутӣ” 
ном гирифтааст, аз ду фасл иборат мебошад. Дар ин боб муаллиф ба 
саҳифаҳои нисбатан камомӯхташудаи зиндагонии адиб таваҷҷуҳ намуда, 
самтҳои гуногуни эҷодиёти публитсистро мавриди омӯзиш қарор 
додааст. Диссертант дуруст қайд мекунад, ки А. Лоҳутӣ аз ҷумлаи он 
адибонест, ки тақрибан дар ҳама соҳаҳои эҷод ҳунар озмуда, паҳлухои 
эҷодиёти ӯ аз назму наср, публитсистика, драматургия, тарҷумаи асарҳои 
адибони хориҷӣ бо забони форсӣ-тоҷикӣ иборат мебошад. Дар ин қисми 
кор муаллифи рисола ба фаъолияти рӯзноманигории А. Лоҳутӣ ва эҷоди 
асарҳои публитсистӣ аз ҷониби ӯ таваҷҷуҳи бештар зоҳир намудааст, ки 
ҳадафмандона мебошад.

Дар боби дуюми диссертатсия зери унвони “Махсусияти ғоявӣ ва 
таносуби мавзуъҳои байналхалқӣ дар публитсистикаи А. Лоҳутӣ” дар 
доираи ду фасл вижагиҳои осори публитсистии адиб ва мавқеъгирии ӯ 
дар баробари муҳимтарин воқеаҳои замон, дар заминаи пажуҳиши 



асарҳои ба мавзуъ ва масъалаҳои байналмилалӣ бахшидаи ӯ таҳқиқ 
шудааст. Муҳимтарин дастоварди диссертант дар ин қисми рисола 
нишон додани мавқеи А. Лоҳутӣ дар баробари воқеоти муассири замон 
ва бозгӯ намудани паёмаду хатарҳои онҳо ба наслҳои баъдӣ мебошад.

Муаллифи рисола дар натиҷаи пажуҳиши асарҳои ба авзои 
байналхалқӣ бахшидаи Лоҳутӣ ба хулосае расидааст, ки ӯ ба вазъи 
сиёсии замон ба ҳайси як шореҳи сиёсӣ назар карда, мавқеи худро нисбат 
ба воқеоти муҳимми давр муайян кардааст. Ин публитсисти сиёсатмадор 
дар давраҳои гуногун сиёсати ҷангҷӯёнаву истисморгароёнаи қудратҳои 
ҷаҳониро аз қабили Британияи Кабир, Италияву Германияи фашистӣ ва 
Америка ошкор намуда, давлатҳои ақибмондаву рӯ ба рушдро аз 
фитнаҳои онҳо огоҳ мекунад.

Дар боби сеюм - “Имконоти жанрҳои публитсистӣ дар инъикоси 
масъалаҳои байналхалқӣ”, ки шомили ду фасл аст, диссертант масъалаи 
имконоти истифодаи жанрҳои публитсистӣ дар баррасии проблемаҳои 
байналмилалиро пажуҳиш намудааст. Бо таҳқиқи ҳунари нигорандагӣ ва 
корбурди жанрҳои публитсистӣ дар бозтоби мавзуоти байналмилалӣ аз 
ҷониби А. Лоҳутӣ муаллифи рисола ба натиҷае расидааст, ки истифодаи 
аносири жанрҳои публитсистӣ дар назми ӯ нисбат ба насраш бештару 
рангинтар аст.

Диссертант натиҷаи баррасиҳояшро дар 10 банд хулоса кардааст.
Дар бораи мавзуи диссертатсия муаллиф 10 мақолаи илмӣ ба нашр 

расонидааст, ки 4-тои он дар маҷаллаҳои илмии тақризшавандаи КОА-и 
назди Президенти Ҷумҳурии Тоҷикистон нашр гардидаанд.

Автореферат ба диссертатсия мувофиқ тартиб дода шуда, муҳтавои 
пажуҳишро пурра ифода карда метавонад. Тарҷумаи русии автореферат 
бо матни тоҷикии он мувофиқат мекунад.

Аз мазмуни автореферат метавон хулоса кард, ки кор дар сатҳи хуби 
илмӣ анҷом ёфтааст. Бо вуҷуди ин, дар автореферати диссертатсия чанд 
камбудӣ дида мешавад, ки агар дар таҳқиқу нашрҳои минбаъда ислоҳ 
шаванд, хуб мешавад:

1. Дар автореферат оид ба мафҳуми публисистикаи рузноманигорӣ 
маҳдуд ишора шудааст.

2. Агар муаллифи рисола ба таҳқиқотҳои қаблӣ доир ба 
публисистика рӯ меовард, сифтаи кор беҳтар мешуд.

Ин норасоиҳо ҷузъӣ буда, ба ҳеҷ ваҷҳ сифати корро халалдор 
намекунад.



Дар маҷмуъ, автореферати диссертатсия ба талаботи КОА-и назди 
Президенти Ҷумҳурии Тоҷикистон ҷавобгӯ буда, муаллиф сазовори 
дарёфти дараҷаи илмии номзади илми филология аз рӯйи ихтисоси 
10.01.10 - Рӯзноманигорӣ мебошад.

